
Aniq fanlarda axborot texnologiyalari 

 

UMUMIY O‘RTA TA’LIM MAKTABLARI O‘QUV JARAYONIDA UCH 

O‘LCHOVLI O‘QUV VOSITALARDAN FOYDALANISHDA TAYANILADIGAN 

TAMOYILLAR  

Qulmurodov Islombek Elmurot o‘g‘li 

Samarqand shahar 1-IDUM, O‘zbekiston 

Annotatsiya. Usbu maqolada  tamoyil tushunchasi va unga oid olimlarning 

tadqiqotlarini tahlili keltirilgan. Shu bilan birga mazkur maqolada umumiy o‘rta ta’lim 

maktablari o‘quv jarayonida uch o‘lchovli o‘quv vositalardan foydalanishda 

tayaniladigan tamoyillar va ularning imkoniyatlari yoritilgan. 

Tayanch so‘zlar: tamoyil, uch o‘lchovli o‘quv vosita,  mantiqiy, algoritmik, kreativ, 

kognitiv, kompetensiya.

 
ПРИНЦИПЫ ИСПОЛЬЗОВАНИЯ ТРЕХМЕРНЫХ ОБРАЗОВАТЕЛЬНЫХ 

СРЕДСТВ В УЧЕБНОМ ПРОЦЕССЕ ОБЩЕОБРАЗОВАТЕЛЬНЫХ 

СРЕДНИХ ШКОЛ 

 Кулмуродов Исламбек 

Самаркандская городская СГОСШ № 1, Узбекистан 

Аннотация. В статье представлен анализ концепции принципа и 

исследований ученых, связанных с ним. В то же время в статье освещаются 

принципы и возможности использования трехмерных образовательных средств в 

образовательном процессе общеобразовательных школ. 

Ключевые слова: принцип, трехмерный инструмент обучения, логический, 

алгоритмический, творческий, когнитивный, компетентность. 

 
PRINCIPLES OF USING THREE-DIMENSIONAL EDUCATIONAL TOOLS IN 

THE EDUCATIONAL PROCESS OF SECONDARY SCHOOLS 

Kulmurodov Islambek 

Samarkand city SSGS school No. 1, Uzbekistan 

Abstract.  The article presents an analysis of the concept of the principle and the 

research of scientists associated with it. At the same time, the article highlights the 

principles and possibilities of using three-dimensional educational tools in the 

educational process of comprehensive schoolss. 

Key words: principle, three-dimensional teaching tool, logical, algorithmic, 

creative, cognitive, competenc. 

Kirish. Zamonaviy didaktikada o‘qitish tamoyillarining mohiyati, mazmuni va 

maqsadini aniqlash va ilmiy asoslangan yondashuvlarini ishlab chiqish dolzarb 

muammolardan biri sifatida e’tirof etiladi [1, 2, 3].  

Chunki qadim zamonlardan beri fan o‘qituvchilari didaktik tamoyillarni ishlab 

chiqishga alohida e’tibor berishgan. Didaktik tamoyillar nafaqat nazariy, balki 

amaliy ahamiyatga ega hisoblanib, bunda didaktik qoidalar yetarli darajada talqin 

qilinsa va qo‘llanilsa, ta’limda optimal natijalarga erishishga yordam beradi [13]. 

Shuning uchun fanlarni o‘qitish samaradorligini oshirishda o‘quvchilarning 

motivatsiyasini hamda ijodiy qobiliyatini oshirishda va fanga oid 

kompetensiyalarini shakllantirishda o‘qitishga qo‘yiladigan tamoyillarga tayanish 

lozim. 

Buning uchun dastlab, tamoyil tushunchasiga aniqlashtirish kiritishni taqozo 

etadi. Bu borada, R.I.Abduraxmonovning fikriga ko‘ra, tamoyil  (lotincha 

principum - asos, kelib chiqish soʻzidan olingan) – faoliyat subyektlari amal qilishi 

shart boʻlgan yetakchi gʻoya va asosiy qoidadir. Ushbu talab fan tomonidan 

belgilangan qonunlardan kelib chiqadi. Tamoyil dastlabki holat va yakuniy holat 

o‘rtasidagi munosabatni ko‘rsatadi. Ular faoliyatning sabab-oqibat xususiyatini 

namoyish etadi. Faoliyat natijasi bevosita tamoyillarga rioya qilish sifatiga bog‘liq. 

Didaktik tamoyillar o‘quv va kognitiv faoliyatning qonuniyatlarini aks ettiradi. 

Didaktik tamoyillar tizimi - maksimal natijalarga erishish uchun o‘quv va kognitiv 

faoliyat subyektlari tomonidan bajarilishi kerak bo‘lgan didaktik talablar, qoidalar 

tizimi hisoblanadi [13]. 

O‘quv va kognitiv faoliyat subyektlari, ushbu didaktik talablar va qoidalardan 

qat’i nazar, ilmiy asolarsiz o‘quv va kognitiv faoliyatni amalga oshira olmaydi. 

Shuning uchun didaktik tamoyillar umumiy didaktik va maxsus uslubiy darajalarda 

ko‘rib chiqilishi kerak. Didaktik tamoyillar ma’lum tizimlar o‘rtasidagi hamda 

o‘quv va kognitiv faoliyat elementlari o‘rtasidagi muhim aloqalarni aks ettiradi. 

Ushbu masala bo‘yicha ilmiy va o‘quv adabiyotlarini tahlil qilish hamda  

o‘qituvchilar va o‘quvchilarning o‘quv, kognitiv faoliyatini tahlil qilish shuni 

ko‘rsatadiki, o‘qitish tamoyillari asosan o‘qituvchilar tomonidan amalga oshiriladi. 

Shu bois, didaktik tamoyillarga quyidagilar rioya qilishi lozim: davlat ta’lim 

standarti mualliflari, o‘quv rejalari, o‘quv dasturlarini o‘z ichiga olgan ta’lim 

mazmunini tartibga soluvchi me’yoriy hujjatlar, darsliklar va o‘quv-uslubiy 

qo‘llanmalar mualliflari, ko‘rgazmali qurollar, texnik vositalar, kompyuterning 

pedagogik dasturiy vositalari, o‘qitish va o‘qitishni ishlab chiquvchilar. Ushbu 

keltirilgan barcha subyektlar, u yoki bu tarzda, ta’lim va kognitiv faoliyat bilan 

bevosita yoki bilvosita aloqaga ega. Bu jarayonning muvaffaqiyati, ularning ta’lim 

va kognitiv faoliyat qonuniyatlariga rioya qilishda nazariy jihatdan qanchalik 

asosli hamda uslubiy jihatdan maqsadga muvofiqligiga bog‘liq. 

Bunday yondashuv ta’lim va kognitiv faoliyatni rejalashtirish, tashkil etish 

hamda amalga oshirishga ongli munosabatni shakllantirishga imkon beradi. 

Shuning uchun davlat ta’lim standarti, o‘quv rejalari, o‘quv dasturlari, darsliklar, 

o‘quv qo‘llanmalari, ko‘rgazmalilik, texnik o‘quv qo‘llanmalari, kompyuterda 

o‘qitish dasturlari, ta’limni tashkil etishning o‘tkazilayotgan shakllarini tahlil 

qilishda muayyan tamoyillarga qanchalik didaktik va uslubiy jihatdan mos 

kelishiga jiddiy e’tibor qaratish lozim.  

Buning sababi shundan iboratki, ta’lim tamoyillarining asosiy g‘oyalari har 

qanday boshlang‘ich nazariya, qonun, ta’lim konsepsiyasi negiziga bog‘liq bo‘ladi. 

Tamoyillar to‘plami muayyan uslubiy yoki mafkuraviy asosga ega konseptual 

tizimni tashkil etadi. Turli pedagogik tizimlar (texnologiyalar) ta’limga oid 

qarashlar va amaliyotga tatbiq etadigan tamoyillari tizimidan farq qilishi mumkin. 

Shuning uchun bir tomondan tamoyillar ta’lim nazariyasining ba’zi metodologik 

asoslarini ta’riflaydi, boshqa tomondan ular amaliy faoliyatni tashkil etish uchun 

meyoriy talablar kabi vazifalarni bajaradi [10].  

Tamoyil tushunchasi va unga oid keltirilgan ta’riflar asosida aytish 

mumkinki, fanlarni o‘qitish amaradorligini oshirishda va o‘quvchilarning fanga oid 

tayanch kompetensiyalarini shakllantirishda, dastlab tayaniladiga tamoyillarni 

aniqlashtirib olish lozim.  

Ilgari surilayotgan tadqiqot ham ushbu masalalga qaratilgan bo‘lib, umumiy 

o‘rta ta’lim maktablarida fanlarni o‘qitish samaradorligini oshirishda va 

o‘quvchilarning fanga oid kompetensiyalarini shakllantirishda raqam 

texnologiyalardan, shu jumladan uch o‘lchovli o‘quv vositalardan foydalanish 

tamoyillarini aniqlashtirish nazarda tutilgan.  

Umumiy o‘rta ta’lim maktablarida fanlarni o‘qitishga mo‘ljallangan uch 

o‘lchovli o‘quv vositalardan foydalanib o‘qitish uchun o‘qituvchilar birinchi 

navbatda mashg‘ulotlarni tashkil etish va boshqarishda tayaniladigan umumiy 

didaktik tamoyillarni aniqlashtirish lozim. Ikkinchidan, kompyuterning quyidagi 

o‘qitish vositalarini o‘quv jarayoniga qo‘llashni bilish lozim: o‘quv jarayonini 

tashkil etish va boshqarish; axborotni rasmiylashtirish va kodlash nazariyasi; 

axborot bilan ta’minlashda eng muhimini tanlash; o‘quvchilarning bilim olish 

faoliyatini kompyuter yordamida avtomatlashtirilgan tizimlar vositasida 

boshqarishga o‘tkazish.  

Bu kabi talabalarni amalga oshirish uchun uch o‘lchovli o‘quv vositalardan 

foydalanishning  ilmiy asoslangan talabalarni va tamoyillarni ishlab chiqishni 

taqozo etadi. Buning uchun dastlab, sohaga oid olib borilgan olimlarning 

tadqiqotlarini o‘rganishni talab etadi.  

Adabiyotlar tahlili. Ta’lim jarayonida axborot texnologiyalari vositalarida, 

didaktik elektron ta’lim resurslardan foydalanishda tayaniladigan tamoyillarga oid 

tadqiqotlar M.H.Lutfillayev [1], T.M.Isaqulov [2], U.M.Mirsanov [3], 

A.O.Norbekov [4], U.B.Baxodirova [5], N.N.Xaxonova [6], T.V.Plaxotya [6], 

I.V.Serjenko [7], A.V.Obrubova [8], J.J.Karbozova [9], D.A.Maxotin [10]larning 

ishlarida keltirilgan. Ularning  tadqiqotlarida fanlarning mazmuniga, 

o‘quvchilarning psixologik xususiyatlariga va ko‘rsatmali qo‘llanmalar 

mavjudligiga bog‘liq holda tayaniladigan tamoyillar mazmuni o‘zgarishi 

mumkinligini ta’kidlaganlar. Masalan, ko‘rsatmalilik tamoyili matematikani 

o‘qitish jarayonida grafiklarni, sohalarni va geometrik shakllarni namoyish etishda 

qo‘l kelsa, tillarni o‘qitishda grammatika jadvallarini ko‘rsatish, doskaga yozish, 

chizmalarni chizish, informatika va axborot texnologiyalariga oid fanlarda 

videodarslar, taqdimotlarda, biologiya fanlarida virtual ta’liv vositalaridan, fizika 

fanlaridan esa animatsiya effektlaridan foydalanish samarali hisoblanadi.  

Tadqiqot metodologiyasi. Yuqorida qayd etilgan olimlarning tadqiqotlarini 

tahlil etish asosida, umumiy o‘rta ta’lim makatablarida fanlarni o‘qitish 

metodikasini takomillashtirishda va o‘quvchilarning motivatsiyasini oshirishda, 

tasavvurlarini hosil qilishda hamda mantiqiy, algoritmik, kreativ, kognitiv 

fikrlashini shakllantirishda va fanga oid kompetensiyalarini shakllantirishda uch 

o‘lchovli o‘quv vositalardan foydalanishning didaktik, pedagogik va psixologik, 

texnologik tamoyillariga tayanish lozim. Ushbu taklif etilayotgan tamoyillarning 

mazmuni quyidagicha. 

1) Didaktik tamoyillar: 

Tizimlilik va izchillik printsipi. Ushbu tamoyil fanlarni o‘qitishda tizimli va 

izchillikni ta’minlashni nazarda tutadi [4].  Ya’ni fanlardan o‘qitiladigan mavzular 

va ularga oid uch o‘lchovli o‘quv vositalar tizimli hamda izchillik ravishda 

bo‘lishni talab etadi.  

Ilmiylik tamoyili. Ushbu tamoyil o‘qitish mazmunini uch o‘lchovli o‘quv 

vositalardan foydalanib ishlab chiqishda zamonaviy ilm-fan texnologiyalarini 

rivojlanish darajasi va jahon sivilizatsiyasiga moslashtirishni nazarda tutadi. 

Ilmiylik tamoyili maktab ta’limi mazmuniga fanda aniq rasmiylashgan uch 

o‘lchovli  o‘quv materiallarini kiritishni (bu talab maktab dasturlari va darsliklarini 

taqqoslashda, o‘qituvchi har bir dars uchun material  tanlashda hisobga olinadi), 

o‘quvchilarni o‘z yoshlariga mos ilmiy  tushunchalar bilan qurollantirishni  talab 

qiladi. Dastur va  darsliklarda esa shunday tushunchalarni o‘zlashtirishning tartibi 

ifodalanadi. Bu tartibga jiddiy rioya etish hamda o‘quv jarayoniga faqat fanlardan 

qabul qilingan ta’riflarni kiritish maqsadga muvofiqdir [11]. 

Yaxlitlik tamoyili. Mazkur tamoyilning asosiy tarkibiy qismlari o‘rganish 

uchun o‘zaro aloqali yondashuvlardan foydalanish, uch o‘lchovli  o‘quv vositalar 

muhitida darslarni tashkil etishda yaxlit o‘qitish tizimini ishlab chiqishni, o‘quv-

tarbiya faoliyatining o‘zaro birligini ta’minlashdan iborat hisoblanadi. 

Iyerarxialik tamoyili. Taklif etilayotgan tamoyil fanlarga oid uch o‘lchovli 

o‘quv vositalar iyerarxik ko‘rinishda bo‘lishini nazarda tutadi. Iyerarxik 

ko‘rinishdagi uch o‘lchovli o‘quv vositalarda fanlarni o‘qitishda foydalanilsa, 

o‘quvchilarda mustaqil ravishda fanni o‘zlashtirishga, fanga oid tasavvurlarini 

shakllantirishga erishiladi.  

2) Pedagogik va psixologik tamoyillar: 

Ong va faoliyat tamoyili. Ushbu tamoyil o‘qituvchi o‘quvchilarga ta’limning 

maqsad va vazifalarini yetkazishi, ularning bilim faolligini rag‘batlantirishi, 

mustaqil va ijodiy ishlarga qiziqishini uyg‘otishini nazarda tutadi. Bularni amalga 

oshirishda uch o‘lchovli o‘quv vositalardan foydalanish samarali hisoblanadi. 

Ta’limni individuallashtirish tamoyili. Taklif etilayotgan tamoyil ta’limni 

individuallashtirishda uch o‘lchovli o‘quv vositalardan foydalanishni taqozo etadi. 

Uch o‘lchovli o‘quv vositalar yordamida darslarni tashkil etishda o‘ziga xos 

xususiyatlarni hisobga olgan holda bilim faoliyatini boshqarishni tashkil etishni 

ta’minlaydi. Uch o‘lchovli o‘quv vositalar yordamida individuallashtirish 

tamoyilini amalga oshirish interaktiv, adaptiv, ko‘p bosqichli va ko‘p darajadagi 

kompyuterning o‘rgatish vositalaridan foydalanish imkoniyatini yaratadi. 

Moslashuvchanlik tamoyili. Ushbu tamoyil materiallarning nazariy va ilmiy 

jihatdan murakkab bo‘lmasligini ta’minlaydi. Shuningdek, ma’lumotlarni taqdim 

etishni nazorat qiladi. Bu tamoyilga rioya qilmaslik ma’lumotlarni yaxshi 

o‘zlashtirmaslikka olib keladi [12]. Moslashuvchanlik tamoyili fanlarni o‘qitishda 

uch o‘lchovli o‘quv vositalardan foydalanish asosida ta’lim oluvchining individual 

imkoniyatlariga, ya’ni, o‘qitish jarayonida psixologik xususiyatlariga 

moslashtirilgan bo‘lishi hamda quyidagilarga e’tibor qaratilishi kerak: o‘quv 

materialini o‘rganishda o‘zlariga qulay bo‘lgan individual tempini tanlash 

imkoniyati; holatining diagnostik tahlili; kontingenti uchun imkon darajasida ko‘p 

variantliligi. 

Qiziqtirish tamoyili. Taklif etilayotgan tamoyil o‘quvchining fanlarga 

qiziqishni uyg‘otishishni nazarda tutadi. Buni amalga oshirish uchun esa axborot 

maydonini uch o‘lchovli o‘quv vositalar yordamida modellashtirishni taqozo etadi.  

Demokratik ta’lim olish tamoyili. Ushbu tamoyilga amal qilish orqali uch 

o‘lchovli o‘quv vositalar yordamida fanlarni o‘qitish, o‘quvchilarning fanga 

bo‘lgan munosabatini tubdan o‘zgartiradi.  

3) Texnologik tamoyillar: 

Tizimli yondashuv tamoyili. Bu fanlarni uch o‘lchovli o‘quv vositalar 

yordamida o‘qitishda, bir tomondan didaktik, psixologik va sotsiologik, ikkinchi 

tomondan esa nazorat nazariyasi, kompyuter texnologiyalari, tizim muhandis, 

ergonomik va dizayn tamoyillariga asoslangan o‘qitish metodologiyasini 

ta’minlashni nazarda tutadi.  

Bosqichma-bosqich o‘rganish tamoyili. Mazkur tamoyil fanlarning uch 

o‘lchovli o‘quv vositalar yordamida tashlil etishda soddalikdan murakkablikka 

amal qilishni taqozo etadi.  

Qo‘llab quvvatlash tamoyili. Taklif etilayotgan tamoyil o‘quv materiallarining 

mohiyatiga qarab, ta’lim oluvchi istalgan paytda uch o‘lchovli o‘quv vositalardan 

foydalanish imkoniyatiga ega bo‘lishni taqozo etadi. Buning natijasida, misol va 

masalalarni yechish, ularning natijalarini tahlil qilish, murakkab jarayonlarni tahlil 

etishga erishiladi. 

Variantlilik tamoyili. Ushbu tamoyil uch o‘lchovli o‘quv vositalarni 

tayyorlash, davriy yangilash va loyihalash bilan bog‘liq hisoblanadi.  

Nazariya va amaliyot o‘rtasidagi bog‘liqlik tamoyili. Mazkur tamoyil 

o‘quvchilar olgan bilimlarini qayerda va qanday ishlatish mumkinligini 

tushunishlari, nazariyani amaliy masalalarni yechishda qo‘llay olishlari kerak. 

O‘quvchilar o‘quv mashg‘ulotlari mazmunini mukammal tushunishlari uchun 

foydalaniladigan uch o‘lchovli o‘quv vositalar nazariyani takrorlash va 

mustahkamlash, ko‘nikma va malakalarni amaliyotda qo‘llashga yo‘naltirishni 

anlatadi. 

Interaktivlik tamoyil. Ushbu tamoyil o‘qituvchi va o‘quvchilarga uch 

o‘lchovli modellar bilan faol o‘zaro ta’sir qilish imkoniyati beriladi: ularni ekranda 

turli burchaklarda aylantirish, turli tomonlardan ko‘rish va ichki yuzalarni tahlil 

qilish. 

Vizual va axborotli tamoyil. Taklif etilayotgan tamoyil uch o‘lchovli tasvirlar 

juda realistik, axborotli va vizualdir, bu aniq hisob-kitoblarni amalga oshirish va 

to‘g‘ri qaror qabul qilish imkonini beradi. 

Motivatsiyasini oshirish. Ushbu tamoyil mashg‘ulotlarni uch o‘quv vositalar 

asosida tashkil etishda o‘quvchilarning motivatsiyasini oshirishga qaratilgan 

bo‘lishni nazarda tutadi. 3D-kontentdan foydalanish maktab o‘quv dasturini 

o‘quvchilarga aniq tushuntirish imkonini beradi, dars davomida o‘rganilayotgan 

mavzu mavzusiga singdirishga xizmat qiladi va butun tuzilishdan uning alohida 

elementlariga, murakkabdan oddiyga o‘tishga imkon beradi.  

Tahlil va natija. Yuqorida keltirilgan tamoyillar tayanish asosida umumiy 

o‘rta ta’lim makatablarining ta’lim va tarbiya jarayoniga uch o‘lchovli o‘quv 

vositalarni tatbiq etish orqali quyidagilarga erishiladi:  

 kompyuter ekranida fanga oid vizual axborotni taqdim etish orqali 

o‘quvchilarning motivlarini oshiradi;  

 o‘quvchilarning fikrlashini va bilimga bo‘lgan qiziqishini faollashtirish;  

 animatsion effektlar yordamida kreativ fikrlashni oshiradi;  

  vizual ma’lumotlarning deformatsiyasi;  

  audio-vizual ma’lumotlarni diskret taqdim etish;  

  vizual ma’lumotlarning tanlangan qismini kattalashtirish orqali sifatli 

ma’lumotlarni taqdim etish;  

  ekranning istalgan qismini faollashtirish imkoniyati;  

  real vaqtdagi voqealarni namoyish etish; 

 mahorat darslariga asoslangan ta’lim;  

 yuqori darajadagi yutuqlari kafolatlovchi muhit;  

 o‘rganilayotgan fanlarni o‘qitish samaradorligini oshirish;  

  ma’lum bir uslubni shakllantirish;  

  o‘qitishni individuallashtiradi;  

  o‘quvchilarni faol o‘qishga jalb etadi;  

  kognitiv faoliyati uchun yangi o‘quv vositasi sifatida xizmat qiladi.  

Xulosa va takliflar. Taklif etilayotgan tamoyillar asosida umumiy o‘rta 

ta’lim maktablarida fanlarning uch o‘lchovli o‘quv vositalari yordamida tashkil 

etishga va o‘quvchilarning jarayon va hodislarni tasavvur qilishga erishiladi. 

Shuningdek, darsdan tashqari vaqtda mustaqil ta’lim olish imkonini beradi. 

